
Die Donker Wéreld

“Die slegste skurk wat die wéreld nog ooit gesien het”

deur Ewan Botha

it was 'n koue wintersnag in die suksesvolle land Johanistan.

Maar verandering was op hande. 'n Groot, eeue-oue boosheid
wat in die skadu’s weggekruip en krag versamel het, was byna gereed
om sy verskyning te maak. Die koningin van die Donker Wéreld,
Koningin Arima, en haar lojale dienaars, Mnr Nie-stasionariteit en
Professor Omkeerbaar, het dag en nag gewerk en gesweer om teen die
helde van Johanistan wraak te neem.

Dekades gelede is Koningin Arima deur Johanistan se sterkste held
verslaan. Voordat die ander helde haar in die hande kon kry, het haar
dienaars haar in 'n diep slaap geplaas en in 'n grot waarvan niemand
geweet het nie, versteek. Die nommer-een held, Eerste Verskil, het na
die oorwinning verdwyn en is sedertdien nie weer gesien nie. Baie
mense het gewonder wat van hom geword het. Sommige het gesé dat
hy in die geveg gesterf het, terwyl ander gesé het dat hy as superheld
afgetree het. n Standbeeld is in sy eer opgerig presies op die plek waar
hy Koningin Arima verslaan het.

Die Johanistan-helde het die land beveilig en enige bose magte
gestuit en was daarom baie geliefd. Johanistan het vier hoothelde
gehad. Die eerste drie was Kaptein ARMA, ARman en Mejuffrou

Bewegendegemiddelde. Kaptein ARMA was die tweede sterkste
held en die kind van ARman en Mejuffrou Bewegendegemiddelde.
Kaptein ARMA het dus albei sy ouers se kragte geérf. ARman het die
krag gehad om phi te beheer, en Mejuffrou Bewegendegemiddelde
het die krag gehad om theta te beheer. Hierdie elemente was die
kragtigste wanneer die energie wat hulle uitstraal, binne sekere perke
onder sekere voorwaardes gebly het. As die elemente se krag die perk
oorskry het of nie een van die voorwaardes nagekom het nie, het
hul kragte swak geword. Dit sou meebring dat hulle nie hul pligte as
helde kon uitvoer nie.

Almal in Johanistan het geweet daar is 'n groot toets, die korrelogram,
wat ‘n mens moes slaag voordat jy n superheld kon word. Dit het die
ontwikkeling van ‘n held se krag oor tyd gevolg en hoe dit met hul
kragte op vorige punte gekorreleer het. In hierdie toetsperiode is helde
getoets vir witruis en dronkaardsloop. Witruis was 'n eienskap wat 'n
held se krag verhoog het, aangesien dit gehelp het om die energie wat
hulle uitstraal, binne die nodige perke te hou. Die dronkaardsloop,
daarenteen, was 'n negatiewe eienskap wat 'n held se krag verminder
het, aangesien dit dieselfde uitwerking as Mnr Nie-stasionariteit se

krag op helde gehad het.

Mnr Nie-stasionariteit het die krag gehad om ARman te verswak
deur die perke waarin ARman se krag moes val, te ontwrig of deur
een van die voorwaardes van sy krag oorbodig te maak. Professor
Ombkeerbaar het geleer om Mejuffrou Bewegendegemiddelde se
kragte op dieselfde manier te verswak as wat Mnr Nie-stasionariteit
ARman se kragte verswak het.

Koningin Arima se twee dienaars het genoeg energie versamel om
haar te laat ontwaak. Daar het ook 'n donker en digte mis oor die
hele Johanistan toegesak. Die tyd van die Donker Wéreld het weer
aangebreek. Koningin Arima se krag was legendaries want sy kon
mense laat glo sy is Kaptein ARMA. Sy het ook die helde se energie
van hul perke verwyder en die voorwaardes van hul krag verbreek.

Die helde was in beroering gelaat met Koningin Arima se verskying.
Onseker oor hul toekoms het hulle inderhaas beplan om Koningin

Arima finaal op die oorlogsveld te verslaan. Koningin Arima en haar
dienaars het ook vir die dreigende oorlog voorberei.

Op die dag van die geveg was die superhelde selfversekerd oor hul
vermoéns en krag, maar ongelukkig het hulle Koningin Arima en haar
dienaars onderskat. Daardie dag het boosheid die goeie verslaan. Die
helde van die wéreld is gevang en in die tronk gegooi en daar gelaat
om te sterf. Johanistan het nog nooit so 'n donker dag gesien nie. Die
mense was bang en is gedwing om die koningin se heerskappy te
aanvaar.

Koningin Arima wou die standbeeld van die held wat haar vroeér
verslaan het, verwyder en vernietig. 'n Jong meisie het egter
huilend na die standbeeld toe gehardloop en daaraan vasgeklou
sodat niemand dit kon vernietig nie. Die koningin het begin lag en
vir Professor Omkeerbaar beveel om die meisie te verwyder. Toe
Professor Omkeerbaar die meisie nader, het een van die meisie se
trane op die standbeeld geval. Vir ‘n oomblik lank was die land in
donkerte gehul. Net toe die koningin die standbeeld nader, was daar
'n massiewe, harde kraakgeluid, gevolg deur stilte.

Die huilende meisie het opgekyk en kon haar o€ nie glo nie. Die
nommer-een held, Eerste Verskil, het haar in die o€ gekyk terwyl
sy mantel en lang hare in die wind gewaai het. Hy was nie deur die
koningin se kragte of dié van haar dienaars geraak nie, en hy het hulle
vinnig deur verskilvorming verslaan.

Tot almal se verbasing het Eerste Verskil vir Koningin Arima in
n heldin verander. Met die boosheid verban en nog 'n held, het
Johanistan weer ‘n land van vooruitgang en groei geword.

